
Resposta da la Regenza 

 

Tar la dumonda 1: Violenza digitala designescha l'utilisaziun d'apparats tecnics e da 

servetschs digitals, sco social media u messenger, per survegliar, sfurzar, isolar u 

disfamar persunas. Savens sa manifestescha la violenza digitala en partenadis, ella 

è la cuntinuaziun da relaziuns da violenza existentas e fa effect di e notg, er suenter 

ina separaziun. Il svelt svilup tecnologic, particularmain en connex cun l'intelligenza 

artifiziala, permetta novas furmas da commetter in delict. Sin plaun federal datti 

stentas d'introducir novas normas penalas, en spezial concernent pornografia da 

deepfake, cyberstalking, mulestas online e la derasaziun nunautorisada da registra-

ziuns intimas. Perquai che la Procura publica po intervegnir mo sch'i dat in suspect 

suffizient, dovri ultra da la persecuziun penala er la prevenziun, la sensibilisaziun e la 

cussegliaziun nunbirocratica. L'onn 2025 ha il chantun Grischun registrà 260 causals 

penals da violenza a chasa e 1237 causals penals da criminalitad digitala, circa 

87 pertschient da quels eran delicts da facultad ed economics. Circa 164 delicts 

pertutgan violenza digitala cunter persunas, sco per exempel abus d'identitad, extor-

siuns, violaziuns da la sfera privata tras apparats da registraziun, disfamaziuns e 

pornografia, adina pli savens er cyberstalking, smanatschas sur chanals electronics, 

offensas en l'internet e mulestas sexualas. Cas da deepfake n'èn betg dads en egl 

spezialmain fin ussa. Aspects engrevgiants per la persecuziun penala èn la man-

canza d'in agen causal penal, la derasaziun svelta e savens transcunfinala dals cun-

tegns, persunas delinquentas anonimas, cumprovas volatilas e l'assistenza giudiziala 

internaziunala. La Procura publica collavura perquai stretgamain cun la Polizia chan-

tunala, cun autoritads federalas e cun autoritads da persecuziun penala da l'exteriur. 

Centrala resta la scolaziun cuntinuanta da las persunas spezialisadas. La registra-

ziun statistica è restrenschida, perquai che la Statistica criminala da la polizia 

registrescha ils causals penals violads, e betg la furma da commetter in delict. 

Plinavant datti in grond dumber zuppà, perquai che bleras persunas pertutgadas 

desistan d'ina denunzia pervia da vargugna, perquai ch'ellas han tema d'ina ulteriura 

publicaziun u perquai che las schanzas d'avair success mancan. Il dumber da per-

sunas pertutgadas dastgass esser pli grond che quai ch'ils cas enconuschents 

laschan supponer. 

Tar la dumonda 2: Il Post da cussegliaziun per l'agid a victimas dal Grischun cus-

seglia uffants, giuvenils e persunas creschidas ch'èn vegnids vulnerads tras in delict, 

e consultescha posts spezialisads sco «Tech against violence», sch'el ha dumondas 

tecnicas. La Cussegliaziun spezialisada per la protecziun d'uffants porscha sustegn a 

persunas spezialisadas ed a persunas da referiment per constatar a temp periclita-

ziuns dal bainstar d'uffants. La Chasa da dunnas dal Grischun porscha protecziun e 

cussegliaziun per dunnas pertutgadas da violenza e lur uffants. La Polizia chantunala 

prenda encunter denunzias, segirescha cumprovas ed investighescha cunter las per-

sunas delinquentas. Dapi l'onn 2017 dispona ella d'in servetsch spezial Investigaziun 

da cybercriminalitad cun set collavuraturas e collavuraturs. Dals 25 da november fin 

ils 10 da december han lieu mintg'onn ils Dis d'acziun cunter violenza a chasa, l'onn 

2026 cun l'accent sin violenza digitala. Ils onns 2023 e 2024 ha la campagna inter-

chantunala «Toxic Love» sensibilisà per violenza psichica e digitala. Ils onns 2026 e 

2027 vegn ella danovamain lantschada e cumplettada cun ina campagna chantunala 

davart violenza a chasa. In basegn d'agir exista cunzunt en connex cun l'intelligenza 

artifiziala generativa. Applicaziuns da deepfake daventan pli facilmain accessiblas e 

pli persvadentas, quai che augmenta il potenzial d'abus ed engrevgescha la retscher-

tga da cumprovas. 

Tar la dumonda 3: Il chantun na vul betg stgaffir novas structuras, mabain rinforza 

las purschidas existentas. La cuntinuaziun dals Dis d'acziun cunter violenza a chasa, 

duas vastas campagnas da sensibilisaziun, la sensibilisaziun da persunas giuvnas 

per las ristgas da las medias socialas, infurmaziuns davart las consequenzas pena-

las, la promoziun da la cumpetenza da medias en las scolas, purschidas da cus-

segliaziun nunbirocraticas, la furmaziun supplementara da persunas spezialisadas 

da la cussegliaziun, da la Polizia fin a la Procura publica sco er la collavuraziun inter-

disciplinara da scolas, Agid a victimas, Polizia, Procura publica ed ulteriurs posts 

spezialisads. En connex cun la registraziun statistica sto il chantun observar tscherts 

cunfins. Ina registraziun sistematica en la Statistica criminala da la polizia stuess ve-

gnir armonisada sin plaun naziunal. Ina soluziun chantunala isolada n'è ni effizienta 

ni persistenta. Perquai che la violenza digitala daventa pli e pli impurtanta e perquai 

che la Confederaziun è cumpetenta da prender las decisiuns giuridicas decisivas, 

observa il chantun il svilup dal dretg penal e promova la collavuraziun da tut ils posts 

participads, per che las persunas pertutgadas ed ils confamigliars chattian agid, 

sustegn e protecziun. 

